
UNFPA dhe UNDP mbështesin strehimoret për mbrojtjen e grave dhe fëmijëve në të gjithë Kosovën me artikuj të nevojshëm ushqimorë

Zyrat e UNFPA-së dhe UNDP-së në Kosovë dorëzuan mbi 8,500 artikuj ushqimorë në strehimoret për viktimat e dhunës me bazë gjinore në të gjithë Kosovën si ndihmë të menjëhershme në këto ditë krize. Dorëzimi u krye pas një përpjekje të koordinuar nga agjencitë e OKB-së në Kosovë dhe Korporata Meridian.
Sipas informacioneve që vijnë nga e gjithë bota, në kohë krizash siç janë shpërthimet e pandemive, gratë dhe vajzat janë në rrezik më të madh të dhunës nga partnerët intim dhe format e tjera të dhunës në familje për shkak të rritjes së tensioneve në familje. Agjencitë e OKB-së kanë ndërmarrë këtë iniciativë për të mbështetur këto grupe të cenueshme dhe të margjinalizuara në përpjekje që të lehtësojnë situatën e tyre gjatë këtyre kohërave sfiduese. 
UNFPA dhe UNDP siguruan disa nga artikujt e nevojshëm për të mundësuar funksionimin e duhur të këtyre strehimoreve gjatë izolimit nga COVID-19.
Dr. Visare Mujko – Nimani, Udhëheqëse e Zyrës së UNFPA-së tha se “Ne duhet të sigurohemi që të ekzistojnë masa për të parandaluar, mbrojtur dhe zbutur pasojat e të gjitha formave të dhunës, stigmës dhe diskriminimit, veçanërisht ato të grave dhe vajzave gjatë procesit dhe procedurave të karantinës dhe të izolimit. Të prekesh - qoftë direkt ose indirekt nga një shpërthim i një sëmundje infektive - mund të jetë traumatike siç mund të jetë edhe përjetimi i dhunës me bazë gjinore. Të pranosh që këto mund të bashkë-ndodhin për disa gra dhe vajza është tepër e rëndësishme dhe kjo kërkon që e gjithë mbështetja të jetë në dispozicion dhe e arritshme për gratë dhe vajzat në përgjithësi. Është thelbësore të mos lihen pas dhe pa furnizime themelore siç janë sendet higjienike dhe furnizimet ushqimore ata që janë më të rrezikuar”
Znj. Valbona Bogujevci, Asistente e Përfaqësueses së Përhershme të UNDP-së në Kosovë theksoi: “Ekipi i Kombeve të Bashkuara në Kosovë është duke punuar së bashku për të ndihmuar njerëzit që preken më rëndë nga COVID19. Ne jemi duke punuar çdo ditë për të siguruar një reagim me kohë dhe të dobishëm për  autoritetet e Kosovës me pajisje mbrojtëse dhe parandaluese, si dhe po bëhen përpjekje intensive për të siguruar pajisje mjekësore. Gjithsesi, duhet t[a kemi të qartë se kriza COVID19 tejkalon aspektin shëndetësor; Rënia ekonomike ka ndikuar në jetesën e njerëzve, veçanërisht të atyre që tashmë ishin të varfër dhe në situatë të pafavorshme, ata vuajnë më shumë. Shpërndarja e paketave ushqimore për strehimoret për mbrojtjen e grave dhe fëmijëve që është iniciuar sot do të ndihmojë banorët e strehimoreve që të përballen më lehtë me krizën.” 
Nga kjo ndihmë do të përfitojnë strehimoret në të gjithë Kosovën. 

